
Efni: Leyfi til framkvæmda- Friðland að Fjallabaki - Hrafntinnusker

Náttúruverndarstofnun hefur móttekið umsókn Ferðafélags Íslands, dagsett 18. maí 2026 með 
viðbótarupplýsingum dagsett 10. júní 2026, um leyfi til framkvæmda innan friðlandsins að Fjallabaki. 

Friðland að Fjallabaki er friðlýst sbr. auglýsing nr. 354/1979. Mannvirkjagerð, efnistaka og annað 
jarðrask innan friðlandsins er óheimilt nema með leyfi Náttúruverndarstofnunar. Óheimilt er að 
skemma gróður, trufla dýralíf að óþörfu og hrófla við bergmyndunum. Athafnir sem geta haft áhrif á 
friðlandið s.s. jarðrask, mengun vegna úrgangs eða fráveitna, áhrif á loftgæði, ásýnd svæðis eða hefur 
áhrif á umferð og/eða upplifun annara gesta er óheimil nema að fengnu leyfi 
Náttúruverndarstofnunar.  

Lýsing verkefnis:
Sótt er um leyfi til lagfæringar á þjónustuvegi sem liggur að skála Ferðafélags Íslands í Hrafntinnuskeri. 
Framkvæmdin fellst í hliðrun á þjónustuvegi, koma fyrir ræsi og afmarka bílastæði. Kort sem sýnir 
núverandi þjónustuveg, tillögu að færslu hans og þjónustuveginn eins og hann er sýndur á 
aðalskipulagi sveitarfélagsins fylgdi með umsókn. Núverandi þjónustuvegur var lagður eftir landinu og 
hafður eins lítið áberandi og unnt var. Á einum stað er farið yfir þröngt gil á snjó. Vegna hækkandi 
hitastigs er fönnin í gilinu horfin og leiðin orðin verulega torfær. Nauðsynlegt er að fara yfir gilið á 
nýjum stað og þá þörf á að hliðra þjónustuveginum. Ráðgert er að setja ræsi í gilið þar sem það er 
þrengst. Ræsið verður um 1 meter í þvermál og 3-4 metrar á lengd. Ekkert efni verður borið í nýja 
þjónustuveginn nema yfir ræsið. Efnið í það verður tekið úr vegkaflanum sem verður aflagður. 
Þjónustuvegurinn verður rúmlega bílbreidd eða um 2-2,5 metrar á breidd og fylgir yfirborði landsins 
og verður hvergi grafinn niður eða gerðir fláar eða skeringar í vegkanta.  Grafa verður notuð við að 
færa einstaka steina úr veglínunni. Bílastæði verður útbúið við ræsið þar sem þjónustuvegurinn færi 
yfir gilið. Það verður afmarkað af grjóti og myndi rúma þrjá til fjóra jeppa (40-50 m2). Við bílastæði yrði 
sett upp skilti og merkingar til að hindra óviðkomandi umferð verði um þjónustuveginn að skálanum. 
Stefnt er að því að fara í framkvæmdina haustið 2026.

Áhrifamat:
Náttúruverndarstofnun metur að verkefnið muni valda raski á svæðinu á meðan á framkvæmdum 
stendur. Með færslu vegarins og gerð bílastæðis mun aðgengi að skála Ferðafélags Íslands í 
Hrafntinnuskeri verða bætt. Umræddur vegur er skilgreindur sem vegur með takmarkaðri notkun. 
Samkvæmt stjórnunar- og verndaráætlun Friðlands að Fjallabaki eru vegir með takmarkaðri notkun 
einungis heimilt að nota vegna smölunar fjár á haustin, þjónustu vegna skála, viðhalds mannvirkja, 
björgunarstarfa og vegna rannsókna. 

https://ust.is/library/Skrar/Einstaklingar/Fridlyst-svaedi/Auglysingar/fjallabak_354_1979.pdf


Niðurstaða og skilyrði:
Náttúruverndarstofnun veitir Ferðafélag Íslands fyrir sitt leyti leyfi fyrir framkvæmdinni innan 
friðlandsins að Fjallabaki sbr. lýsingu hér að ofan haustið 2026 að uppfylltum eftirfarandi skilyrðum: 

• Hafa skal þetta bréf með í för á meðan verkefninu stendur og kynna fyrir starfsfólki þau skilyrði 
sem fylgja leyfinu, áður en undirbúningur og vinna hefst.

• Tilkynna skal til starfsmanns Náttúruverndarstofnunar á svæðinu hvenær verkefnið hefst og 
þegar því lýkur með að minnsta kosti tveggja sólarhringa fyrirvara. 

• Náttúruverndarstofnun skal tilkynnt um öll frávik við áður útgefna verkefnalýsingu og eins ef 
breyting verður á tímasetningu verkefnis eins fljótt og auðið er.

• Ef upp koma álitamál um framkvæmd verkefnisins skal hafa samband við 
Náttúruverndarstofnun í síma 556-6800.

• Virða skal þær umgengnisreglur sem gilda um svæðið.
• Forðast skal óþarfa rask og stærð framkvæmdasvæðis skal haldið í lágmarki. 
• Þess skal gætt að framkvæmdirnar séu í samræmi við skipulagsáætlanir. 
• Mannvirkið skal falla vel að landi.  
• Vanda skal frágang að verki loknu og afmá skal eins og kostur er ummerki um aflagðan 

vegslóða. 
• Umsækjanda ber að tryggja viðhald þjónustuvegarins og ef notkun hans er hætt skal hann 

afmáður og ræsi fjarlægt.  
• Starfsmenn verkefnisins gangi snyrtilega um svæðið og forðist allt rask utan 

framkvæmdarsvæðis og þess gætt að allur úrgangur verði fjarlægður.  
• Einungis skal aka vinnuvélum vegna framkvæmdarinnar að og innan skilgreinds 

framkvæmdarsvæðis. Afmá skal öll hjólför utan vega að framkvæmdum loknum.   
• Gæta skal að mengunarvörnum farartækja og þess gætt að mengandi vökvi berist ekki í 

jarðveg/vatn.  
• Þess skal gætt við akstur utan vega að hann fari fram á tímum þar sem hann veldur sem 

minnstu raski á jarðvegi og gróðri.  
 

Ef leyfishafi veldur náttúruspjöllum með framkvæmd í skilningi 87. gr. laga nr. 60/2013 um 
náttúruvernd getur Náttúruverndarstofnun t.d. lagt fyrir leyfishafa að afmá jarðrask og lagfæra 
gróðurskemmdir eða stöðvað framkvæmdir sbr. nánar XV. kafla laganna.

Ef umhverfisaðstæður á svæðinu breytast getur Náttúruverndarstofnun skv. 2. mgr. 89. gr. laga nr. 
60/2013 um náttúruvernd breytt skilyrðum leyfis, bætt inn nýjum skilyrðum eða afturkallað leyfið til 
að koma í veg fyrir verulegt, ófyrirséð tjón á náttúru Íslands eða ef skilyrðum leyfisins er ekki fylgt. 

Náttúruverndarstofnun minnir á að skv. 6. gr. laga nr. 60/2013 um náttúruvernd er öllum skylt að 
ganga vel um náttúru landsins og sýna ýtrustu varúð þannig að henni verði ekki spillt. Við framkvæmdir, 
starfsemi, rekstur og önnur umsvif sem áhrif hafa á náttúruna skal gera allt sem með sanngirni má 
ætlast til svo komið verði í veg fyrir náttúruspjöll.

Fyrirhugað framkvæmdarsvæði er innan þjóðlendu og gæti leyfi forsætisráðuneytisins þurft fyrir 
framkvæmdunum skv. lögum nr. 58/1998 um þjóðlendur.

Umsýslugjald:
Náttúruverndarstofnun innheimtir gjald fyrir vinnslu og afgreiðslu umsókna um leyfi á friðlýstum 
svæðum sbr. 1. mgr. 92. gr. laga nr. 60/2013 um náttúruvernd. Gjald fyrir afgreiðslu umsóknar um 
framkvæmdir, kvikmyndagerð og/eða ljósmyndatöku er kr. 83.200.-  sbr. 7. gr. b. gjaldskrá 
Náttúruverndarstofnunar nr. 290/2026. 



Eftirlit:
Náttúruverndarstofnun mun hafa eftirlit með verkefninu. Eftirlitið verður framkvæmt af starfsmanni 
stofnunarinnar. 

